
Älperspriich Stans 2024

Liebi Leyt chemid zuechä …… mier wend aafah brichtä,
was das Jahr bewegt …… und uber lustigi Gschichtä.

I eysem Kanton …… da isch einiges gloffe,
äs hend sich sogar …… die ganz Mächtigä troffe.

Än andere hed welle …… und de doch nid chenne,
im Juni uf em Flugplatz …… eys mid Muisig verwenne.

Ai d’Rally isch gsi …… ä huife Leyt tiend gah,
und ai der Räge …… cha dem Aalass neyd aaha.



Die ersti Gschicht …… isch im Kollegi passiert,
dett stuinid’s ordili …… wer dett inä marschiert.

Bi der Mensa gid’s …… Riebli und Härdepfustock,
doch nid fir der …… zueche gloffnigi Geissbock.
Äm Alpinwork Chef …… Simon tued dä gheere,

är tued sich weyter …… nid fescht dra stehre.
Am nächste Tag …… der Geissbock isch ä glatte,

das Mal am Dorfplatz …… tued är ä Bsuech abstatte.

S’Amtsblatt wend’s …… nur nu online uifschalte,
das tued erspare …… s’Drucke vo allne Spalte.

Mä cha’s de läse …… im Gschäft am PC,
und nimme we friener …… derheime ufem WC.

Mid der online Version …… gid’s aber kei zweite Nutze,
chaisch drum nimme …… mid em Amtsblatt s’Fidlä butze.



Dr 3. Statthalter Gallus …… vo dem hend mier erfahre,
isch ghirate mid der Rita …… scho sit acht Jahre.

Bim Hochzig hend sie …… ä Selfie-Kamera fir ihri Gest,
ä so gid’s viel Fotinä …… spontan isch s’Best.

Fir dynamischi Bilder …… i d’Luft gumpid immer hecher,
und ai der Gallus …… chund i der Decki immer necher.

Är gumped uif …… der Hochzeyter mid viel Chraft,
«Ratsch» hed’s tend …… und ä Schranz dä klafft.

D’ Hose vom Gallus …… hend dem nid stand ghalte,
wie sell är etz …… nu der Hochzigtanz abhalte?

D’ Lesig isch de gsi …… der Näbehochzeyter hed Erbarmä,
seyni Hosä vertlehnäd …… im Gallus dem Armä.

Sey Frai d’Rita …… das miend mier hie bringe,
hed eppä än Uiftritt …… sie cha ganz scheen singe.

Sie isch knapp dra …… chli fescht am pressiere,
stelld d’Gittarrä as Aito …… und neyd studiere.
Wo sie los fahrt …… äs Chrosä tued sie vernäh,

ihri Gitarrä hed grad …… der letschti Ton vo sich gäh.



Im Juni wäri ä Stargast …… mid der ganze Band uifträtte,
doch der säbig truid nimme …… Nidwaldner Bode z’beträtte.

Dr Gölä isch dr’Heime …… mues neywi Hits iisinge,
zum seyni Finanze …… wieder i d’Ordnig z’bringe.

Der Schwan so weyss we Schnee …… chan är hie nid aastimme,
will meh als gnueg Schwän …… tiend im See ume schwimme.

Nur s’OK vom Hill-Jam …… das isch de gar nid froh,
hend sie wäg em Gölä …… der Flugplatz heyr nid ubercho.

Uf em Birgestock …… und ai z’Obbirgä unne,
hed die Friedenskonferenz …… ä huifä Landschade brunge.

Die eintä wend grad …… a dem Tag z’Alp fahre,
und ander meinid …… das Gäld chent mä spare.

Ä grossi Gschicht …… bim Landeplatz tiend kreiere,
dass sie ä Miststock …… mid Tarnnetz miend ziere.
Wo de Gest aachemid …… Helikopter tiend sure,

oder mid em Konvoi …… fahrid dur Stansstad dure.
Verhandled hend sie de …… tiend under sich sälber bleybe,

und scho gley ghersch …… die Erste hei zue fleyge.

Derbie gid’s ai Guets …… vo dem Träffe z’verzelle,
Die meiste Delegationä …… hend gar nimmä hei welle.

Wellnessä, guät ässe …… und d’Uissicht gniesse,
d’Journalistä chenid …… kitschigi Sunne-Undergäng schiesse.

Der Birgestock dä tued …… ez ai eys wieder inä lah,
und d’Tagsatzig vom Bürgenstock …… tued i d’Gschicht iigah.



Der 2. Pfleger Edi Christen …… tued Holz transportiere,
mid Headset umä Chopf …… chan är gäbig parliere.

Teff fahre macht är gäre …… mid Kollegä ä Tuir,
sey Frai d’Irene …… und der Edi i voller Montuir.
Z’ Österreich im Hotel …… sie guet aacho sind,

firs Dinner am Abig …… tuschä und aaleggä nu gschwind.
D’ Irene isch parat …… doch der Edy tued fluäche,

wie verrukt tued är …… seyni Jeans nu suäche.
Mid Töff-Läder-Latz-Hose …… gahd är de go ässe,
d’Jeans liggid dr Heime …… die hed är vergässe.

I der Feyrwehr der 3. Haiptmaa …… Roland im TLF hockt,
das Fahrzeyg bim Aafahre …… ämu de ziemlich bockt.

Der Roli gid fest Gas …… und lahd d’Kupplig la schletzä,
ez tued sich das Gfährt …… ändlich i Bewegig setzä.

Eifacher wäri gsi …… aber viellicht weniger geil,
zerst wäg näh …… under em Rad der Keil.

Der Noah Businger …… im Atemschutz mid Uisduir,
iäbt Persone sueche …… i voller Montuir.

Bi dem Kurs tiend sie …… Puppä im Raich inne sueche,
nach der Jäbig tued …… der Instrukter mid ihnä flueche.

Ei Chinder Puppe …… isch im Huis innä blibe,
bim Uifruime hend’s de …… der Schabernack tribe.

Die Puppe hend’s gfunde …… und im heechä Boge,
isch sie vom 3. Stock …… zum Feister uis gfloge.



Knutwiler die hend nä …… Brunos Best hed nä nid.
Pilatus die hend nä …… Rivella hed nä nid.

Die meistä hend nä …… Bier und Wey hed nä nid.
Mängisch isch gued …… mä hed nä nid,

will die meistä Leyt findid …… dä bruichts doch nid.
Mier tiend ez uifleesä …… was d’ EU hed iigfierd,
ä Fläschli-Decku …… wo niemer me wäg rierd.

Z’ Emmetten tiend’s …… Verbotstafälä uifä fiere,

uf em Niederbaiä obe …… darfsch etz nimmä campiere.

Z’ Buochs wend’s …… s’ Seebeizli ney buie,

nur d’Nachbuire …… tiend der Sach nid truie.

Uf em Birgästock obe …… ob Taverne oder Hammetschwand,

die seygid ez meh offe …… wärbid’s im ganze Land.

Z’ Wolfenschiessen fahrid …… vieli Aito dur’s Dorf dure,

uber s’Gleychä ghersch ai …… d’Hergiswiler murre.

Die zweitbesti Gmeind …… tiend sich rieme die Reyche,

wäg der neywe Chilestäge …… wo i der Stanser tued gleyche.

Derfir hend’s z’Hergiswil …… äs Schwingfäscht am See,

und s’Jubiläum nu gfeyred …… bis gid kei Bier mee.

Z’ Stansstad im Land usse …… mängs hundert Siloballe,

chentisch grad fille …… ä rächt grossi Lagerhalle.

D’ Ennetmooser hättid …… nid so unne durä miesse,

um d’Wett mid Sarne …… statt Jasse wurdid Schiesse.



Z’ Oberdorf hend ghanged …… meh als gnueg Plakat,

und der Doppelspuruisbui …… chund hoffentlich nid z’spat.

Z’ Beckenried hed d’Bahn …… alli ufä Chlewä uifä brunge,

mid meh als tuisig Alphörner …… isch dr Rekord de glunge.

Z’ Dallenwil s’Bähnli ohni Halt …… uf Wisibärg tued fahre,

und bi dr Wisibärgstrass …… tiend’s ehnder neyd spare.

Uf Kehrsiten chaisch …… nimmä gleych guet laife,

sit der neywä Strass …… tiend all breiter Chäre chaife.

Z’ Ennetbürgen tued mä’s …… mid em Alpabzug nid breiche,

ä Wuche friener wurdis …… sunne und nid gredi appä seiche.

Und bi eys z’Stans, …… wird meh als einisch reklamiert,

bis de alli tscheggid …… wie s’Hecke-Schneyde funktioniert.

So hed jedi Gmeind …… seyni Eigäheite und Gschichte,

doch ez wend mier nu …… uber anders afah brichte.

Steyre uisfille …… isch fir die Meistä ä Qual,
hit machsch das elektronisch …… hesch kei anderi Wahl.

Tuesch Datä uifelade …… das isch ä sicheri Sach,
das sägid ämu die …… wo sind vom Fach.

Sie miend bi einige …… d’Beleg nu einisch iiverlange,
will bim Verschlissle …… d’Dokumänt sind kaputt gange.



Der 1. Pfleger Beat …… und d’Rita sey Frai,
gend uf nä langi Reis …… und planid alles ganz gnai.
Im Flughafä da tued …… die einti Koffere chlemme,

will der Code vom Schloss …… tued niemer me kenne.
Jetz heisst’s all Zahlä …… bi dem Schloss dure probiere,

doch das tued ai nid …… zumene offene Koffer fiere.
Bim Zoll de s’Maleur …… die hend ä Verdacht,

beidi wissid nid …… wie mä dr Koffer uifmacht.
Der Zöllner schafft’s …… sie hend ungeduldig gwarted,
susch wäri der Flyger …… ohni Rita und Beat gstarted.

Fahneschwinge lehrä …… bruicht Uisduir und viel Fleys,
und wenn’s de chasch …… isch der Applais der Preys.

Scho sit vierzg Jahr …… bim Robi tiend’s das lehre,
wie mä der Fahnä …… cha umä Chopf umä cheere.

Der Luissi Robi darf heyr …… der 60. Geburtstag feyre,
mid Frindä und Familie …… gäge Oberdorf zue steyre.

Der Robi nu dr Heime …… wird am Fäst erwarted,
är mid em Teff …… de eppis z’spat started.

Vierzg Älper-Fähndler …… vor em Fästlokal abgmacht,
der Robi die de gsehd …… underem Helm heimlich lacht.

Fahrd mid seym Teff …… grad a allne verbey,
d’Älper Fähndler hättid halt …… nu nid sellä dett sey.

Dier Robi tiend sie danke …… fir s’Fahne schwinge lehrä,
und der Applais vo eys allne …… tued hit ällei i Dier gheerä.



Än Uberraschig tiend …… d’Pilatus - Leyt erläbe,
chund doch bi ihne …… ä prominänte go Hallo säge.

Der Tom Cruise hed …… wellä go uisprobiere,
ob är Top Gun chent …… mid em PC-21 uiffiere.

Uf der Tribini isch …… der hechsti Nidwaldner als Gast,
der Toni mid äm Heidi …… äs chribäläd nä scho fascht.
Wett är doch viel lieber …… hie vore stah und sprichle,

und ä chli uber Politik …… verzelle und stichle.
Doch uf s’Muil hocke …… muesch das Jahr ez chenne,

der Stanser Gmeindrat …… tued sich scho dra gwenne.

Bi der Landrats-Presidänte-Feyr …… fir ä Toni tiend dure fiere,
sind d’Stanser Jodler Buebe …… am hälfe und serviere.

Nateyrlich tiend’s ai …… äs gmegigs Ständli bringe,
da gsesch nerves …… dr Zrotz Hans umä springe.

Mid griene Jeans go jodlä …… das wurd nä zimlich plage,
drum mues är eppär …… fir passendi Hose go frage.

Der Lussi Robi …… tued dä Hose-Tuisch iigah,
so cha der Hans …… mid fremde Hose uf der Bühni stah.



D’ Klima Seniorinne …… hend vor Gricht Rächt ubercho,
das hend sum Politiker …… de gar nid guet uifgno.

Fuchs-teyfels wild …… tiend sie gestikuliere,
ihnä go dri redä …… tägi nid zum Ziel fiere.

Derbiä hed’s Gricht numä …… denä Politiker wellä säge,
dass sie mid neyd mache …… liggid zimlich dernäbe.

Ai Nidwaldä isch …… im Klima-Ranking a zweitletschter Stell,
än Uisred hed mä …… parad de gschnell.

Mier sind halt weyter …… miend weniger mache,
wenn’s stimme wurd …… chentid mier druber lache.

Der 10. Pfleger Ruedi …… sit eim Jahr pensioniert,
als Oberförster bi Räge …… mid Huet uifmarschiert.

Bi dr Stanserhorn - Bahn …… als Ranger hed gfunde,
als Uisgleych zum Alltag …… nu chli s’Horn umrunde.

Sey Ranger Huet dä miend’s …… z’Amerika äne bstelle,
will passe hend im Ruedi …… die z’chleynä Hiet nid welle.

Zum Glick hed är hit …… ä gnueg grosse Älper-Huet,
dä passti am Ruedi …… ai firs Rangerä ganz guet.



Der Janick Christen …… 2. Vorsteller isch är heyr,
hed miesse uisricke …… nach Wolfenschiessen zu me ne Feyr.

Nach em Iisatz …… tued er rassig starte,
dr’Heimä tiend …… d’Jungmannschafts-Kollege warte.

Die gleitigi Fahrt …… uf Oberdorf wott nid glinge,
seys Aito stottered …… der Ölschluich am rinne.

Bi der Lämmlismatt …… mues är der Göppel parkiere,
und der restlich Wäg …… z’Fuess hei marschiere.
Am nächste Tag …… d’Polizey tued s’Aito gfinde,

und d’Ölwehr …… probiert die Ölspur z’binde.
Dem hilfsbereite Feyrwehrmaa …… tiend sie die Gschicht abnäh,

susch hättis fir ä Jannick …… ä teyri Buess chennä gäh.

Der 1. Brätmeister Silvan Vogt …… mid äm Cyrill und Lukas,
gend nach Skandinavien …… und hend ihrä Spass.
Im November chaisch guet …… dett obä go fische,

als Belohnig gid’s de …… frische Fisch, zum uiftische.
Gfange hend’s neyd …… wie cha das sey, fragi,

im heeche Norde gogä …… Eys-Fische ohni Sagi.



I d’Ferie fahre …… bis nach Kroatie hättid’s selle,
in Mailand hed aber …… s’Aito nimme welle.

Retuirgang kaputt …… dä tuesch zwar sälte bruiche,
doch so nä Defekt …… chan eim scho mental schluiche.
Zrugg richtig Schweyz …… bis vor ä Gotthard sind’s cho,

fir’s Aito der TCS …… und sie hend s’Taxi-Häxli gno.
Vier Stund Schlaf …… Ersatzaito isch scho parat,
fahrid’s nach Kroatie …… halt um ei Tag z’spat.

Die Aito-Gschicht tued …… s’ erste Pflegerpaar erläbe,
doch das isch nid alls …… drum bringid mier das äbe.

S’Ersatzaito vo privat …… was wotsch nu meh,
obwohl die Leyt sie …… nu nie hend gseh.

Mid mene feine Znacht …… hend’s nacher Danke säge chenne,
d’Eltere, vom Sohn seynere Frindin, …… lehrids ä so kennä.

Go bike i d’Bärge …… und chli schwitze derzue,
alli Wanderer griesse …… und uf der Alp jedi Chue.
Der Wäg isch nid breit …… doch s’Ziel tued locke,

duruif bike tued guet …… und meistens chaisch hocke.
Äs gahd stotzig uife …… am Schluss muesch nu laife,
derfir wettsch am Kiosk …… grad ä Glace go chaife.

Derzue chund’s nid …… will uf der Terasse,
tuesch mid deym Bike …… ä riese Zämeschiss fasse.

Uifä-fahre ohni Billet …… tued der Bähndlimaa stehre.
Mä chent grad meine …… s’Horn täg der Stanserhorn-Bahn ghere.



Z’ Stans am Dorfplatz …… wird ez ändlich buid,
dr Schandfläck verschwindt …… scheen dass epper truid.

Viel Gäld wird das choste …… und Närve derzue,
mier hoffid numä …… d’Dänkmalpfleg gäb ez Rue.

Platz da! tued äs heisse ……. und viel Leyt sind da,
uf äm Dorfplatz tued …… eppis Scheens entstah.

Ob alt, oder jung …… Sport, Politik oder Kunst,
d’Vielfalt isch gross …… und i der Publikums-Gunst.

Mier freiid eys scho …… uf näs neyws Platz da!,
chentid ja ai grad …… d’Gmeindsversammlig hie abha.

Eppis anders wird’s …… nächst Jahr nimmä gäh,
Stans hed uis-glacht …… will niemer tued ubernäh.

Drum wird im Dorf …… mid ernster Minä umä gloffe,
und ja nid griesse …… usser heigsch epper troffe.
Dass mier wieder hend …… ä Grund zum Lache,

planed der Gmeindrat …… ä neywe Verkehrs-Versuech z’mache.



S’Älper OK das tued …… das Fäscht organisiere,
drum wend mier churz …… uber die siebä Herrä parliere.

Der 1. Pfleger Beat …… isch Schmiedgass-Prinz, das stimmt,
bi dr Märli-Bini …… är heyr än Uiszeyt nimmt.

Der 1. Haiptmaa Norbert …… isch als OK-Chef ä Gnaie,
als Hobby tued är …… nu chli Brisä-Bierli braie.

Der 2. Haiptmaa Tom …… tued der Umzug organisiere,
und so näbebey tiend’s ihn …… als Gmeindrat is Amt iifiere.

Der 3. Haiptmaa Roland …… schreybe isch seys Amt ohni Lohn,
doch d’Bruinveeh-Zucht …… isch sey wirklichi Passion.
Bim 1. Statthalter Markus …… da stimmts i der Kasse,
nur mid em ÖV-fahre …… da isch är weniger glasse.
Der 2. Statthalter Matthias …… Fästwirt isch är heyr,

dä wurdi grad uisrucke …… wenn irgendwo isch äs Feyr.
Der 3. Statthalter Gallus …… d’Werbig hed är gmacht,

und ai fir d’Spriich glifered …… da druber hend mier scho 
glacht.



Der 7. Pfleger Sepp Lussy …… jodle tued bim Briseblick,
hit chan är zue luege …… findt als Älperbeamte seys Glick.

Fir nä Uiftritt sind sie …… is Mälchtal ine gfahre,
der Sepp hed vergässe …… sey Jodlerhuet, erstmals sit Jahre.

Uishälfe cha de äs Duett …… wo vor ihne tued singe,
die tiend ihm ihrä Huet …… fir sey Uiftritt immer bringe.

Niemer hed gmerkt …… dass dr Huet ä Doppeluiftritt tued ha,
und der Sepp cha …… ganz unuiffellig im Cheerli inne stah.

Bim letschte Uiftritt …….s’Duett i d’ Kaffeestubä abboge,
äm Sepp sey Huet-Schwindel …… isch de doch nu uifgfloge.

Der 1. Brätmeister Silvan Vogt …… ä Bootstuir macht,
fische mid Kollege …… und feyrä die ganzi Nacht.

Derbie Zelt und Schlafsack …… Bier tued ihre Durst lindere,
fahrid sie vo Buochs …… bis zu dr Rütenen hindere.

Fische der ganzi Tag …… neyd hend’s gfange,
zum Campiere am Abig …… sind’s de a Land gange.

Mid zwei Seili s’Boot …… nu schnell aabinde,
nid gwisst, dass äs …… i der Nacht aafahd winde.

Am Morge frie …… der Schlag hed sie troffe,
ihres Boot a eim Seil …… und ufä Grund abgsoffe.

Mid vereinte Chreft …… s’Boot miend uise zie,
ganzi zwee Stund …… tiend sich die vier abmieh.

Richtig s’Boot aabinde …… sind’s am uis diskutiere,
wo sie vo dä Rütenen …… tiend hei zue spaziere.



Z’ Ennetmoos ä Buir …… viu Handu tued betreybe,
mid Schlaglöcher sey Strass …… ä Zuemuetig tued bleybe.
Der Gisel – Container wird …… bim Nachbuir vore erwarted,

fir d’Gisel Tuir är …… mid em Transporter started.
Die Fahrt isch holprig …… und scho isch äs passiert,
der Container am Bode …… hed nä grad abbä griert.
Allä Gisel im Land usse …… mues alls zäme sueche,
doch bim Abhole …… ghersch nä de richtig flueche.

Der Container nu voll …… will’s nä nid wend lääre,
dä seyg alt und kaputt …… z’erst flicke hättid’s gäre.
d’Strass mit Schlaglecher …… derfti mä suiber teerä,
De chenti s’Veh …… und ai der Gisu sanft vercheerä.



D’ Idee nid neyw …… scho vor vielne Jahre,
der Zug chenti doch …… unnä durä iifahre.

Mier miesstid de nimmä …… bi der Barrierä warte,
oder nu gschwind secklä …… und durä starte.
Das wäri doch gäbig …… tiend mier eys dänke,

und tiend i dr Idee …… eysi Uifmerksamkeit schänke.
Wo fiert das häre …… Stans tued schrankelos wärde,

isch das s’neywe …… Paradies uf Ärde?
Mid äm Aito chentisch …… dur’s Dorf dure pole,

nur bisch nid gschneller …… will nid chasch uberhole.
Der Vercher nimmt zue …… chend eys nimme erwehre,

mier wärid froh um die …… guetä alte Barriere.

D’ Tieferleggig hed …… doch nu ei gueti Seyte,
und äs chenti d’Rettig …… fir halb Stans bedeyte.

Wenn äs Uwätter chund …… wurd’s de gley wieder guete,
will der Dorfbach wurdi …… der ney Bahntunell fluete.



Heyr hend d’Buirä …… pflanzt viel Fuetter-Mais,
dass d’Fruchtfolg chund …… nid us äm g’Reis.

Die Stänglä sind hech …… nu hecher wie d’Hecke,
und vieli Chatzä tiend …… sich drinnä verstecke.
Churz vor der Ärnti …… gsed mä usswärtig Leyt,
wo im Maisfäld innä …… vom Dorf nid so weyt.

Ärntid was gseid …… im Maisfäld gued gedeihe,
tiend die Zircher …… buschläweys Hanf meie.

Maschine so gross …… äs tued fasziniere,
vo Luzärä hend’s die …… miesse hie ane fiere.

Äs Mais-Fäld isch gley um …… das isch ä churzä Chuit,
ai wenn das Monster …… isch dräckig und luit.

Vier Täg derna …… äs hed miesse am Sunntig sey,
hed der Buir de gmacht …… s’Fäld wieder ney.
Pfluege und Seiä …… wie sich s’tued gheere,

und all rund umä …… tiend sich im Bett nu einisch cheere.



Der Eichli-Park tiend …… sie uisä putze,
summ wend nä scho …… dervor go nutze.

D’ Eröffnig im Aigust …… ez gahd äs los,
sit due hed’s Leyt …… das isch famos.

Als Leychtturm sell …… dä weyt umä strahle,
was der Unterhalt choscht …… gid’s keini Zahle.

A der Gmeindsversammlig …… gahd äs hin und här,
mid dem Zuesatzkredit …… tued sich mängä schwär.

Ez isch der Eichli-Park da …… mä cha viel mache,
nid nur mid em Bike …… ai anderi Sache.

Ob chlädere, versteckä …… oder uf em Bänkli sitze,
Haiptsach äs tued …… i der Gsundheit nitze.

Was weyter gahd …… mier wärdid’s gseh,
wenn sich umä spricht …… Usswärtig chemid meh.

Immerhin zahlid’s firs Aito …… ohni grossi Allüre,
die fähre iigfierte …… Eichli-Parkier-Gebühre.



Im Winter gid’s fir einisch …… rächt viel Schnee,
go Schii - Fahrä sind …… ai wieder einigi mee.

Wägem milde Wätter …… muesch weniger heize,
und vonere Mangellag rede …… tued niemer me reize.

Im März isch nass …… äs versuiffid d’Meys,
us Afrika bringt dr Wind …… viel Sahara-Staib zu eys.

Aafang April isch scheen …… die Erste mid heiwä starte,
die andere miend nu …… meh als ä Monet druif warte.

Äs tued im Frielig …… viel rägnä und sogar abbä schneye,
derfir cha der Frost …… heyr nid viel verheye.

Obst gid’s drum gnueg …… das tued gedeihä,
und im Summer fascht niemer …… i Seich tued meiä.

I der Summerferie …… da wird äs richtig warm,
im See go bade …… das hed ez viel Scharm.

Mid Uwätter hend mier …… meh Glick als s’Tessin,
oder z’Brienz wo s’Gleis …… vo der Zentralbahn isch hin.

Mitti September de …… s’Summerwätter verbey,
im Grimsel bleybid dobä …… wer nid reagiert gley.
Ai s’Veh chund hei …… will nid Schnee Schue laife,

und der Älpler nid …… äs Barifox chaife.
So chend mier zfride …… das Jahr la uisklinge,

und hoffe dass ai heyr …… viel Schnee tued bringe.



I eysem Kanton …… chuim zum glaibe,
gid’s Linksabbieger …… wo tiend der Vortritt raibe.

Bim Guetli gsesch …… sie uisä schiesse,
blinke nid netig …… ai wenn’s hättid miesse.

Warum das so isch …… uise gfinde nid schwär,
will uf der andere Seyte …… meistens isch läär.

Farsch vo de Riedematt …… graduis ohni uif z’passe,
chasch scho gley …… ä neywä Chare go fasse.

Der Dominik Durrer …… 3. Vorsteller isch är hit,
macht das Jahr ai …… bi der Teffly-Rally mit.

Tued bastlä und mechä …… gar mängi Stund,
är lad seys Gfährt aa …… wo de grad richtig chund.
Mid Vollgas voruis …… die nächst Muirä nid weyt,

zum Glick hed är …… bis zur Rally nu chli Zeyt.
S’Brinneli gad kaputt …… das miend’s wieder flicke,

und im Dominik …… ä gsalzini Rächnig schicke.
Bim HR-Durrer …… miend sich all umgwennä,

Händ wäsche mid Wasser …… hed niemer me chennä.



Der 1. Sennenmeister …… vo der Stägmatt,
findt nid numä Siloballe …… und weyssi Geisse glatt.

Der Noah Niederberger isch …… Jungbuir und engagiert,
doch das Jahr hed ihm …… der Wind ä Baim umgriert.

Dä gheyd uf s’Dach …… vom Nachbuir’s Bindlihuis,
und am Fredy seyni Bindli …… chemid nimmä druis.

Mid der Blache go deckä …… dass d’Bindli nid wärdid nass,
doch die säbige hend …… a derä Aktion kei Gspass.
Fredy’s Bindli tiend sich …… i Aagriffsstellig bringe,
der Noah hed miesse …… gschwind dervo springe.

Z’ Buochs änä tiend …… sie sich ordili wehre,
dass ä huife Leyt …… sellid bi ihnä iichere.

Grad mid vier Stärne …… wird die Herberge prämierd,
obwohl scho länger …… niemer meh dä Ladä fierd.

Das gahd gar nid …… im Postillion a bester Lag,
äs gid ä Uisspraach …… mä droht mid Chlag.

D’ Sozialdirektion tued …… ziglä a dä nobli Ort,
will im altä Büro …… wird ghämmered und bohrt.

Das Gstirm z’Buochs äne …… chend mier nid verstah,
die kantonal Verwaltig …… mues doch ai äs Büro ha.



Äs hed gchosted …… meh als zwee Millionä scho,
doch in Betrieb hend’s …… äs immer nu nid gno.

Sie tiend nu immer …… d’Verchehrszahlä studiere,
und die Erkenntnis …… nutzä zum Programmiere.
Ob’s einä oder zwee …… wend vo der Aitobahn laa,

und die anderä sellid …… nu lenger uf derä stah.
«Gut Ding braucht Weile» …… chent mä meine,

äs Dosiersystem wo nid laift …… bruicht hie ä keine.

Bim Landsgmeindsplatz …… isch scho viel passiert,
nid nume der chley Rat …… hed ä Landsgmeind dure gfiert.

Bim Schitzehuis wird …… äs Fondustibli entstah,
wo im Winter chasch …… go Fondue ässä gah.

Eppis Neyws wird’s nu gäh …… äs seyg ä Wurst - Hittä,
d’Ereffnig im November …… noched mid riese Schrittä.

Wer derhindert staht …… wend ier ez wisse,
Tom tue doch gschneu …… dey Älperhued hisse.



So liäbi Leyt …… fir hit isch äs Zeyt.

Äs gäbt sicher nu meh …… nur hed’s niämär gseh.

Chend all nu d’Chilbi feyre …… aber nid d’Orientierig verleyre.

Susch chund’s eys z’Ohre …… und wird fir d’Spriich uiserkore.

Am Fasnachts-Mäntig tiend …… mier ai Spriich bringe,

wenn d’Älper de tanzid …… und d’Muisig tued singe.

Chent ja sey dass …… bis dett nu einiges passiert,

und der Marco Odermatt …… die goldig Kitz-Gams hei fiert.

Ez isch Schluss …… mid sertigä Gschichtä verzelle,

d’Tannä stahd fir d’Chind …… wo chläderä hend welle.

Eych empfälid mier nu …… Kaffee und ä Chrapfä derzue,

mid der Älper go ploderä …… die gänd nu lang kei Rue.

Mier winschid eych Gsundheit …… und allnä ä gueti Zeyt,

bis nächst Jahr Älperchilbi …… isch wieder so weyt.



Eysäs Älperkafe  
schmeckt  bsundärs guät  
i eysäm  Älperkafeglas!

Alles im Älper-Stibli erhältlich.

Weyssä
Le Zéphir Heida AOC
Cave Emery

Rebsorte: Heida
Herkunft: Wallis
Inhalt:  75 cl
Jahrgang:  2022 /2023
Volumen: 12 %

Passend zu: Bratchäs, 
Älplermagronen, Ziger-
chrapfä, Schnupf

Rotä
Onyx Noir AOC
Cave Emery

Rebsorte: Cornalin,  
Humagne Rouge,  

Gamaret
Herkunft: Wallis
Inhalt:  75 cl
Jahrgang:  2023
Volumen: 13 %

Passend zu: Grillwirst, 
Zigerchrapfä, Schnupf



Älpertanz 
Montag, 21. Oktober 2024

aelper.ch


